
IQTISODIYOTNI RIVOJLANTIRISH SHAROITIDA 
DON MAHSULOTLARINI QAYTA ISHLASH 
KORXONALARIDA ISHLAB CHIQARISH 
XARAJATLARINING BOSHQARUV HISOBINI 
TASHKIL ETISH

Xamidova S.Ya.
Texnologiya, menejment va kommunikatsiya instituti
Iqtisodiyot, moliya va buxgalteriya hisobi kafedrasi 
professori v.b., Iqtisodiyot fanlari doktori
ORCID: 0009-0009-4143-4407

Annotatsiya. Mazkur maqolada iqtisodiyotni rivojlantirish sharoitida ishlab chiqarish xarajatlari boshqaruv hisobini 
tashkil etish va takomillashtirish masalalari yoritilgan. Shuningdek, xo‘jalik yurituvchi subyektlar operatsion faoliyati 
samaradorligini oshirish, boshqaruv qarorlarini qabul qilish tizimini takomillashtirish hamda boshqaruv hisobini xalqaro 
standartlar asosida tashkil etishning nazariy va amaliy jihatlari tahlil qilingan.

Kalit soʻzlar: boshqaruv hisobi, boshqaruv tahlili, boshqaruv kontrollingi, tezkor boshqaruv tizimi, kontrolling samaradorligi, 
kontrolling funksiyalari, kompleks boshqaruv tahlili, operatsion faoliyat samaradorligi.

Abstract. This article examines the issues of organizing and improving the management accounting of production costs 
in the context of economic development. The study also analyzes the theoretical and practical aspects of increasing the 
operational efficiency of business entities, improving managerial decision-making systems, and organizing management 
accounting in accordance with international standards.

Key words: management accounting, management analysis, management controlling, operational management system, 
controlling efficiency, controlling functions, integrated management analysis, operational efficiency.

Аннотация. В данной статье рассмотрены вопросы организации и совершенствования управленческого учета 
производственных затрат в условиях развития экономики. Также проанализированы теоретические и практические 
аспекты повышения эффективности операционной деятельности хозяйствующих субъектов, совершенствования 
системы принятия управленческих решений и организации управленческого учета на основе международных 
стандартов.

Ключевые слова: управленческий учет, управленческий анализ, управленческий контроллинг, система 
оперативного управления, эффективность контроллинга, функции контроллинга, комплексный управленческий 
анализ, эффективность операционной деятельности.

K I R I S H
Jahonda xo‘jalik yurituvchi subyektlarning barqaror iqtisodiy o‘sishini, raqobatbardoshligini hamda xavf-

xatarlarga moslashuvchanligini ta’minlashda samarali boshqaruvning roli beqiyosdir. Bugungi kunda boshqaruv 
qarorlarini strategik jihatdan to‘g‘ri va ilmiy asoslashda boshqaruv hisobi hamda ushbu yo‘nalishda faoliyat 
yurituvchi mutaxassislarning ahamiyati tobora ortib bormoqda. Jumladan, dunyoning yetakchi iqtisodiyotlaridan 
biri bo‘lgan AQSH Mehnat statistikasi byurosi prognozlariga ko‘ra, boshqaruv hisobi bo‘yicha mutaxassislarga 
bo‘lgan talab 2033-yilgacha o‘rtacha 6 foizga oshishi kutilmoqda. Bu esa iqtisodiyot subyektlari faoliyatida 
boshqaruv hisobi va mazkur sohada yuqori malakali kadrlarning muhim o‘rin tutishini ko‘rsatadi.

Shu bois, jahonda boshqaruv hisobini tashkil etishning konseptual asoslarini yoritish hamda uning 
metodologik bazasini takomillashtirishga qaratilgan ilmiy tadqiqotlar keng ko‘lamda olib borilmoqda. Mazkur 

tadqiqotlar natijasida boshqaruv qarorlarini qabul qilishda boshqaruv hisobini samarali tashkil etishning nazariy 
asoslari, shuningdek, menejerlarni tezkor, ishonchli va aniq axborot bilan ta’minlash mexanizmlari yanada 
takomillashtirilmoqda.

Ayni paytda don mahsulotlarini qayta ishlash korxonalarida boshqaruv hisobi metodologiyasini rivojlantirish, 
ixtisoslashtirilgan javobgarlik markazlarini samarali boshqarish, boshqaruv hisobi usullarini zamonaviy 
yondashuvlar asosida takomillashtirish, samarali boshqaruv qarorlarini qabul qilish hamda operatsion, 
moliyaviy, investitsion va innovatsion faoliyatni byudjetlashtirish bilan bog‘liq masalalar dolzarb ilmiy-amaliy 
ahamiyat kasb etmoqda. 

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda “boshqaruv hisobi” atamasi turlicha talqin qilinadi. Masalan, Ch.T.Xorngrenning 

fikricha, “Boshqaruv hisobi — bu ma’lum obyektlarni boshqarish uchun zarur bo‘lgan axborotni identifikatsiyalash, 
o‘lchash, to‘plash, tizimlashtirish, tahlil qilish, sharhlash va foydalanuvchilarga yetkazib berish jarayonidir”. 
Muallif ushbu tushunchaning sinonimi sifatida “ichki hisob” atamasini ham qo‘llaydi.

I.G.Kondratova boshqaruv hisobiga quyidagicha ta’rif beradi: “Boshqaruv hisobi — bu korxona rahbarlari 
va mutaxassislarini boshqaruv qarorlarini qabul qilish hamda ishlab chiqarishning o‘zgaruvchan sharoitlariga 
tezkor moslashish uchun zarur bo‘lgan axborot bilan ta’minlovchi hisob tizimidir. Ushbu ma’lumotlar tijorat siri 
sifatida himoyalanishi mumkin”.

T.A.Karpovaning fikricha, “Boshqaruv hisobi rejalashtirish, boshqarish va nazorat qilish maqsadlarida 
axborotni yig‘ish hamda qayta ishlashni ta’minlaydi”.

K.Druri esa boshqaruv hisobini “korxonani boshqarish xarakteridagi chora-tadbirlarni rejalashtirish, nazorat 
qilish va tartibga solish faoliyatini amalga oshirish uchun zarur bo‘lgan ma’lumotlarni tayyorlash tizimi” sifatida 
tavsiflaydi.

A.Yarugova yangi iqtisodiy tizimda buxgalteriya hisobining o‘rni yuqori ekanligini ta’kidlab, “zamonaviy 
boshqaruv hisobining maqsadi korxonani boshqarish jarayonlarini axborot yordamida modellashtirishdan 
iborat”, deb hisoblaydi.

N.D.Vrublevskiy boshqaruv hisobining mohiyatini yanada aniqroq ochib beradi. Uning fikricha, “Boshqaruv 
hisobi — bashorat qilish, rejalashtirish, taqsimlash, byudjetlashtirish, tahlil hamda ishlab chiqarish xarajatlari 
hisobining barcha quyi tizimlari bilan uzviy bog‘liq bo‘lgan korxona boshqaruv tizimining mustaqil funksiyasidir”.

Iqtisodchi olim A.D.Sheremet boshqaruv hisobini quyidagicha talqin qiladi: “Boshqaruv hisobi buxgalteriya 
hisobining quyi tizimi bo‘lib, korxona boshqaruv xodimlarini faoliyatni rejalashtirish, boshqarish va nazorat qilish 
uchun zarur ma’lumotlar bilan ta’minlaydi”.

A.A.Abdug‘aniyevning e’tirof etishicha, “Boshqaruv hisobi — korxonaning ichki boshqaruvchilari uchun 
davr talablarini inobatga olgan holda samarali boshqaruvni tashkil etish, rejalashtirish, tahlil va nazoratni amalga 
oshirish, shuningdek, zarur chora-tadbirlarni ishlab chiqish va amaliyotga tatbiq etish uchun kerak bo‘ladigan 
aniq hisob ma’lumotlarini tezkor yetkazib beruvchi tizimdir”.

B.A.Xasanovning ta’kidlashicha, “Boshqaruv hisobi — bu ichki xo‘jalik hisobining o‘tgan, hozirgi va kelgusi 
davr nuqtai nazaridan korxona hamda uning tarkibiy bo‘linmalari xarajatlari va moliyaviy natijalari to‘g‘risidagi 
axborotni yaxlit holda aks ettiruvchi tizimdir”.

M.Sh.Mamatkulov esa “Boshqaruv hisobi deganda korxonaning ta’minot, ishlab chiqarish, sotish yoki 
xizmat ko‘rsatish jarayonlarini samarali boshqarish va optimal boshqaruv qarorlarini qabul qilish uchun zarur 
bo‘lgan axborotlar tizimini shakllantirish hamda undan oqilona foydalanishga qaratilgan hisob tizimi tushuniladi”, 
deb ta’rif beradi.

Bizning fikrimizcha, boshqaruv hisobi — bu korxona doirasidagi ichki axborot tizimi bo‘lib, u korxona 
faoliyatini strategik rejalashtirish, nazorat qilish va samarali boshqarish uchun zarur ma’lumotlarni shakllantiradi. 
Mazkur jarayonda korxona rahbarlari boshqaruv qarorlarini qabul qilishda foydalaniladigan barcha axborotni 
tizimli ravishda yig‘ishi, chuqur tahlil qilishi hamda boshqaruv axborotlarining to‘liqligi, ishonchliligi va tezkorligini 
ta’minlashga alohida e’tibor qaratishi zarur. Bu esa boshqaruv hisobi samaradorligini yanada oshirishga xizmat 
qiladi.

T A D Q I Q O T  M E T O D O L O G I YA S I
Tadqiqotda ma’lumotlar korxonalarning moliyaviy hisobotlari, ishlab chiqarish xarajatlari to‘g‘risidagi 

ma’lumotlar hamda sohaviy statistik manbalar asosida shakllantirildi. Tahlil jarayonida korrelyatsion va 
regressiya tahlili, shuningdek, klaster tahlili kabi iqtisodiy-matematik usullardan foydalanildi. Xarajatlarning 
mahsulot tannarxiga ta’sirini baholash hamda unga ta’sir etuvchi omillarni aniqlash maqsadida dinamik qatorlar 
tahlili ham amalga oshirildi.

T A H L I L  V A  N A T I J A L A R
Zamonaviy boshqaruv hisobi Yevropa davlatlarida “kontrolling” atamasi bilan ifodalanadi. Ayrim iqtisodiy 

adabiyotlarda ushbu tushuncha boshqaruv, operativ, strategik hisob va ichki nazorat kabi yo‘nalishlarga 
ajratilgan holda talqin qilinadi. Ba’zi iqtisodchilar kontrollingni resurslardan samarali foydalanish jarayonini 
rejalashtirish hamda moliyaviy nazoratni amalga oshirishga qaratilgan funksional tizim sifatida baholaydilar.

Bizning fikrimizcha, me’yorlashtirish (standartlashtirish) va prognozlashtirish kabi elementlarni kiritish 
orqali mazkur funksiyaning mazmuni va samaradorligi yanada to‘liq namoyon bo‘ladi. Bunda kontrollingning 
asosiy funksiyasi resurslarni shakllantirish hamda ulardan samarali foydalanish jarayonlarini boshqarish orqali 
ifodalanadi.

Bizning nuqtayi nazarimizga ko‘ra, yuqorida keltirilgan yondashuvlar ayrim mualliflar tomonidan mazkur 
tushunchalarning o‘zaro bog‘liqligini yanada chuqurroq va tizimli yoritish imkoniyatlari mavjudligini ko‘rsatadi. 
Shu sababli, boshqaruv hisobi, tahlil va nazorat tizimlari o‘rtasidagi funksional chegaralarni aniq belgilash muhim 
ilmiy-amaliy ahamiyat kasb etadi. Chunki hisob, tahlil va nazorat jarayonlarida qabul qilinadigan qarorlarning 
o‘zaro uyg‘unligi korxona umumxo‘jalik faoliyatini samarali boshqarish hamda boshqaruv tizimining asosiy 
vazifalarini to‘laqonli amalga oshirishga xizmat qiladi. Bu esa korxona faoliyati samaradorligini yanada oshirish 
imkonini beradi.

Yuqoridagilarni inobatga olgan holda, muallif tomonidan boshqaruv hisobi, boshqaruv kontrollingi (operativ 
va strategik), kontrolling natijaviyligini baholash mezonlari hamda ularning asosiy funksiyalarining prinsipial 
farqlari tizimli ravishda shakllantirilib, ushbu jadvalda aks ettirilgan (1-jadval).

1-jadval. Boshqaruv hisobi va kontrolling natijaviyligini baholash1

Asosiy funksiyalar Natijaviylikni baholash mezonlari

Boshqaruv (tezkor va strategik) kontrollingi

Korxonaning strategik maqsadlari va natijalari o‘rtasidagi 
muvofiqlikni ta’minlash maqsadida ichki nazoratni 
amalga oshirish. Kompleks boshqaruv tahlili natijalari 
asosida haqiqiy ko‘rsatkichlarning reja ko‘rsatkichlaridan 
farqlanishini monitoring qilish hamda ularning sabablarini 
izohlash. Faoliyat natijalarini to‘liq va obyektiv aks ettiruvchi 
hisobotlarning integral tizimini shakllantirish. Pul mablag‘lari 
tushumi va xarajatlari ustidan nazoratni amalga oshirish. 
Qonunchilik talablariga rioya etilishi ustidan nazoratni 
ta’minlash.

Hisob va hisobot tizimining integrallashuv darajasi. 
Boshqaruv, moliyaviy, statistik, soliq va buxgalteriya 
hisobi hamda hisobotiga oid qonunchilik talablariga rioya 
qilinishi. Rejadan chetlanishlarni o‘z vaqtida aniqlash 
hamda ularni bartaraf etish bo‘yicha takliflar ishlab 
chiqish samaradorligi.

Boshqaruv hisobi

Boshqaruv hisobi — bu korxona doirasidagi ichki axborot 
tizimi bo‘lib, u korxona faoliyatini operativ va strategik 
rejalashtirish hamda samarali boshqarish учун zarur 
bo‘lgan axborotni shakllantiradi. Mazkur jarayonda korxona 
menejerlari boshqaruv qarorlarini qabul qilish uchun 
zarur bo‘lgan axborotni tizimlashtirishi va tahlil qilishi 
zarur. Shu bilan birga, boshqaruv axborotlarining to‘liqligi, 
ishonchliligi va tezkorligini ta’minlash boshqaruv hisobining 
samaradorligini oshirishga xizmat qiladi. Boshqaruv 
qarorlarining muqobil variantlarini ishlab chiqish va ularning 
natijalarini prognozlash muhim ahamiyat kasb etadi.

Qarorlar qabul qilish uchun zarur bo‘lgan axborotni 
rahbariyatga o‘z vaqtida taqdim etish darajasi. Tavsiya 
etilayotgan statistik, moliyaviy hamda boshqa turdagi 
(ekologik, ijtimoiy va boshqaruvga oid) ko‘rsatkichlarning 
asoslanganligi. Salbiy tendensiyalarni o‘z vaqtida 
aniqlash hamda samaradorlikni oshirishga qaratilgan 
chora-tadbirlarni ishlab chiqish darajasi.

Jadval ma’lumotlaridan ko‘rinib turibdiki, boshqaruv kontrollingining asosiy funksiyalari korxonaning 
strategik maqsadlari va natijalari o‘rtasidagi muvofiqlikni ta’minlash maqsadida ichki nazoratni amalga oshirish, 
boshqaruv uchun zarur bo‘lgan axborotlarning integrallashgan tizimini shakllantirish hamda ko‘rsatkichlarning 
amaliy ahamiyati monitoringini olib borishdan iboratdir. Shuningdek, moliyaviy reja ko‘rsatkichlariga moslikni 
ta’minlash, mavjud holatdan kelib chiqib moliyaviy reja ko‘rsatkichlarini aniqlashtirish va qonunchilik talablariga 
rioya etilishi ustidan nazoratni amalga oshirish ham boshqaruv kontrollingining muhim yo‘nalishlari hisoblanadi 
(1-rasm).

1	  Muallif ishlanmasi.

1-rasm. Korxonada nazorat tushunchasi2.

Boshqaruv hisobining asosiy funksiyasi korxona faoliyatini operativ va strategik rejalashtirish hamda 
samarali boshqarish uchun zarur bo‘lgan axborot bilan ta’minlashdan iboratdir. Bunda korxona menejerlari 
boshqaruv qarorlarini qabul qilish jarayonida mavjud axborotlarni tizimlashtirishi va chuqur tahlil qilishi zarur. 
Shuningdek, ular boshqaruv axborotlarining to‘liqligi, ishonchliligi va tezkorligiga alohida e’tibor qaratishlari, shu 
orqali boshqaruv hisobini samarali tashkil etishlari lozim.

Boshqaruv hisobidan samarali foydalanish boshqaruv qarorlarining muqobil variantlarini ishlab chiqish, 
ularning natijalarini prognoz qilish hamda korxona faoliyati samaradorligini oshirish imkonini beradi (2-jadval).

2-jadval. Boshqaruv kontrollingini funksiyalari 3

Tizim xususiyatlari Xarajatlarni boshqarish tizimi Kontrolling

Maqsad Xarajatlarni optimallashtirish va 
samaradorlikni oshirish

Qabul qilinadigan boshqaruv 
qarorlarining sifatini oshirish

Quyi tizimlar va maqsadga 
erishishni ta’minlovchi funksiyalar

Funksional yo‘nalishlarni boshqarish 
funksiyalari

Boshqaruv funksiyalari hamda 
boshqaruv va qaror qabul qilish 
texnologiyalari

Ijrochilar va resurslar
Mehnat resurslari, materiallar, 
kapital, energiya va axborot 
resurslari

Boshqaruv subyektlari, boshqaruv 
funksiyalari hamda qaror qabul qilish 
texnologiyalari

Obyektlar Xarajat markazlari va xarajat 
obyektlari Boshqaruv tizimi

Boshqaruv tizimining tuzilishi Tashkiliy tuzilma Model tuzilishi (metamodel)

Miqdoriy xarakteristikalar Iqtisodiy ko‘rsatkichlar qiymati Qarorlar sifati mezonlari qiymati

Boshqariladigan omil Xarajatlar miqdori va ulardan 
foydalanish samaradorligi

Foydani maksimal darajada oshirishni 
ta’minlovchi modellarning izchillik 
darajasi

Jadval ma’lumotlaridan ko‘rinib turibdiki, boshqaruv tizimining xususiyatlaridan kelib chiqib, ishlab chiqarish 
xarajatlarini boshqarish tizimi shakllantiriladi. Shuningdek, boshqaruv kontrollingining (tezkor va strategik) 
funksiyalarini amaliyotda samarali qo‘llash korxonalar faoliyati samaradorligini oshirishga xizmat qiladi (2-rasm).

2	  Muallif ishlanmasi.
3	  Muallif ishlanmasi.

2-rasm. Tezkor boshqaruv tizimi4.

Kontrolling — bu boshqaruv hisobi, rejalashtirish, byudjetlashtirish, rejali va haqiqiy ko‘rsatkichlar o‘rtasidagi 
tafovutlarni tahlil qilish hamda nazoratni amalga oshirish, shuningdek, eng maqbul boshqaruv qarorlarini qabul 
qilish jarayonini qo‘llab-quvvatlovchi murakkab boshqaruv tizimidir. Korxonada kontrolling tizimini joriy etish 
orqali kompleks boshqaruv tahlilini samarali tashkil etish va boshqaruv faoliyati natijadorligini oshirish imkoniyati 
yaratiladi.

X U L O S A  V A  T A K L I F L A R
Moliyaviy hisobotlar byudjetlashtirish va iqtisodiy tahlil jarayonlarida samaradorlikni oshirishga xizmat 

qiladi. Shuningdek, xarajatlar hisobi tizimining aniqligi va ishonchliligi ishlab chiqarish samaradorligi hamda 
foydalilik darajasini oshirish, korxonaning iqtisodiy barqarorligini mustahkamlash va uning raqobatbardoshligini 
ta’minlashda muhim ahamiyat kasb etadi. Xarajatlar hisobi konseptual asoslarini takomillashtirish uchun 
xarajatlarni aniq tasniflash hamda har bir xarajat turiga mos hisoblash usullarini belgilash zarur. Jumladan, 
mehnat, materiallar, energiya, amortizatsiya, xizmatlar va transport xarajatlarini to‘g‘ri ajratish hamda ularni 
ishlab chiqarish jarayonlarida samarali nazorat qilish muhim hisoblanadi. Shu bilan birga, xarajatlar tasnifi milliy 
va xalqaro standartlar talablari asosida shakllantirilishi lozim.

Hisob-kitob jarayonlarini avtomatlashtirish va raqamlashtirish, xususan, ERP tizimlari asosida boshqaruvni 
tashkil etish hisobotlarning aniqligi va tezkorligini ta’minlash imkonini beradi. Raqamlashtirish orqali hujjatlar 
aylanishini optimallashtirish, inson omili bilan bog‘liq xatolarni kamaytirish hamda boshqaruv samaradorligini 
oshirishga erishiladi. Bundan tashqari, kadrlarni tayyorlash va ularning malakasini muntazam oshirib borish 
xarajatlar hisobini samarali tashkil etishning muhim omillaridan biri hisoblanadi. Mutaxassislarni amaldagi 
qonunchilik, zamonaviy standartlar va hisoblash usullari bo‘yicha muntazam o‘qitish korxonalarning 
o‘zgaruvchan iqtisodiy sharoitlarga tez moslashishiga hamda ishlab chiqarish jarayonlarida samaradorlikni 
yanada oshirishga xizmat qiladi.

